Pappa

Ons weet almal hoe belangrik die vaderfiguur vir ‘n kind se ontwikkeling is. Talle mense het afwykings omdat hul vader in die huis nie sy volle rol gespeel het nie

Van kleins af het mens die bewondering vir jou vader. Hy versinnebeeld vir jou krag, slimheid, goedheid.Hy- die sterke- byna God in jou oë. Dis die vaderfiguur wat jou beperkte begrip gee van Wie God is, Hy die ewige, sterke Vader.

Maar elke aardse Vader is net ‘n mens. Hy is ie die sterkste, slimste of beste mens op die wêreld nie. Hy is nie so onaantasbaar soos mens graag dink nie.

Daarom kom daar vir elke kind ‘n uur wanneer sy aardse vaderfiguur breek – ‘n oomblik wat die simbool van krag vir hom onverstaanbaar aan skerwe lê. Vir sommige bring die oomblik baie skade – as die karakter nog met vorming besig is, want dan word krag met swakheid gemeng. Vir sommige bring die tyd pyn – miskien is vader ‘n dronkaard, of slaap hy snags nie tuis nie. O! Daar is tog so baie swakhede van ‘n vader, wat so seer kan maak.

Daarom is elke kind ook bang, al is dit onbewus, vir die groot oomblik. Mens wil nie graag die een in wie se spore jy trap, sien verloor nie, want hoe weet jy of jy dan die bult sal opkom, waar sy geoefende bene gefaal het?

Maar ek dink dat hierdie oomblik ook vir enige mens belangrik is. Gelukkig is hy vir wie dit op die regte tyd kom. Want dit bring ‘n sin vir realisme, en versoening met die lewe, hierdie lewe waar niks volmaak en heeltemal goed is nie.
Vir my het hierdie oomblik na bykans ‘n kwart eeu aangebreek, en bly is ek om te kan sê dat dit vir my ‘n mooi oomblik was. Toe ek hom bleek op die hospitaalbed sien lê, toe weet ek hy’s net mens, nie ‘n god nie, net ‘n mens. ‘n Mens omring deur sy swakheid en pyn, ‘n mens in die Vader se hand.

Jy sal vra, hoe kon dit vir my mooi wes? Mooi is dit ja, en bly is ek oor sy swakhede vir my oog tot nou toe verborge was. Want nou kan ek in perspektief sien, en ook sy veggees teen die swakheid waardeer.
My dank aan die Vader, vir so ‘n vader, en vir so ‘n oomblik wanneer mens werklik op jou voete begin staan.

